
Rev.nr.143/2018 

 

 

GJYKATA SUPREME E KOSOVËS, kolegji i përbërë nga gjyqtarët: Emine Kaçiku, 

kryetare, Mr.sc. Muhamet Rexha  dhe  Shukri Sylejmani, anëtare, në çështjen juridike të paditësit 

A. M., nga Komuna e Lipjanit, të cilën e përfaqëson  Sh. S., avokat nga Lipjani, kundër të 

paditurës K. e S. “K. e R.” me seli në Prishtinë, të cilën sipas autorizimit e përfaqëson H. M., për 

shpërblim të dëmit, përkitazi me revizionin e të paditurës, paraqitur kundër aktgjykimit të 

Gjykatës së Apelit të Kosovës, Prishtinë Ac.nr.143/2014 datë 9.1.2018, në seancën e kolegjit të 

mbajtur më 4.5.2018, merr këtë 

 

 

A  K  T  GJ  Y  K  I  M 

 

 

Refuzohet si i pabazuar revizioni i të paditurës paraqitur kundër aktgjykimit të Gjykatës 

së Apelit të Kosovës, Prishtinë, Ac.nr.143/2014 datë 9.1.2018,  në pjesën që ka të bëjë me 

shpërblimin e dëmit  në emër të dhimbjeve  fizike trupore për shumë prej 3.500 €, për frikën e 

përjetuar shumën prej 2500 €, për dhimbjet shpirtërore për shkak të shëmtimit  shumën prej 2000 

€ për ndihmën nga personi i tret në shumën prej 50 € dhe për ushqim të përforcuar në shumën 

prej 50 € , ndërsa 

  

Pranohet revizioni i të paditurës në pjesën që ka të bëjë me shpërblimin e dëmit për 

zvogëlimin e aktivitetit jetësor për 10%,  ashtu që ndryshohet aktgjykimi i Gjykatës së Apelit të 

Kosovës, Prishtinë, Ac.nr.143/2014 datë 9.1.2018 dhe ai i Gjykatës Themelore, Prishtinë - Dega 

në Lipjan, C.nr. 157/2012 datë 18.10.2013, ndërsa detyrohet e paditura t’i paguajë paditësit në 

emër të zvogëlimin e aktivitetit jetësor shumën prej 2100 €, kurse kërkesëpadia e paditësit përtej 

shumës së gjykuar  refuzohet si e pabazuar.  

 

Pjesa II e III e dispozitivit të aktgjykimit të gjykatës së shkallës së parë mbeten të 

pashqyrtuara. 

A  r  s  y  e  t  i  m  i 

 

Me aktgjykimin e Gjykatës së Apelit të Kosovës,  Prishtinë Ac.nr.143/2014 datë 

9.1.2018, është aprovuar  pjesërisht   ankesa e të paditurës, dhe është ndryshuar aktgjykimi i 

Gjykatës Themelore, Prishtinë – Dega në Lipjan, C.nr.157/2012 datë 18.10.2013, në pjesën sa i 

përket dhimbjeve fizike, frikës së përjetuar, shëmtimit, kamatës së gjykuar dhe shpenzimeve të 

procedurës, ashtu që është detyruar  e paditura  K.e S. “ K. e R.” me seli në Prishtinë , që 

paditësit  A. M., në emër të kompensimit të dëmit për dhimbjen fizike, t’ia paguaj shumën prej 

3.500 €, për frikën e përjetuar shumën prej 2.500 €, për shëmtimin shumën prej 2000 €, si dhe 

për shpenzimet e procedurës shumën prej 1.100 €, pjesa e kërkesëpadisë mbi shumën e gjykuar 

është refuzuar  si e pabazuar, kamata e gjykuar është caktuar  si për mjetet e deponuar në bankë 

që operojnë në Kosovë, në afat më tepër se 1 (një) vit pa destinim të caktuar, duke filluar nga 

dita e nxjerrjes së aktgjykimit të shkallës të parë prej datës 18.10.2013  e deri  te pagesa  e plotë, 

kurse në pjesën tjetër aktgjykimi i atakuar me ankesë është vërtetuar. 

Kundër aktgjykimit të gjykatës së shkallës së dytë e paditura me kohë ka paraqitur 

revizion për shkak të shkeljeve esenciale të dispozitave të procedurës kontestimore dhe aplikimit 

të gabuar të së drejtës materiale, me propozim që aktgjykimet e gjykatave të instancës më të ulët 

të prishen dhe çështja t’i kthehet gjykatës së shkallës së parë për rigjykim. 

 

Paditësi ka paraqitur përgjigje në revizion, me propozim që të refuzohet revizioni i të 

paditurës si i pabazuar.  

 

Gjykata Supreme e Kosovës pas shqyrtimit të aktgjykimit të goditur sipas nenit 215 të 

LPK, ka gjetur se: 

 

Revizioni është pjesërisht i bazuar. 

 

Nga shkresat e lëndës del se më datë 26.10.2010, në rrugën  Lipjan – Magurë, A. B., duke 

drejtuar automjetin e markës “ A Opel Vectra”, me targë të regjistrimit ..., i siguruar te e paditura 

shpejtësinë e vozitjes nuk ia ka përshtatur kushteve të rrugës dhe ka goditur biçiklistin – këtu 

paditësin A. M.,  i cili ishte duke trupuar rrugën nga ana e majtë e drejtimit Lipjan – Magurë,  i 

cili nga goditja pëson qarjen e brinjës së 5 –të , thyerje shumëfragmenshe të kockës së hundës, 

plagë prerëse në regjionin e ballit dhe fletës së majtë të hundës, si dhe ndrydhje në regjionin e 

gjoksit, të cilat lëndime janë të natyrës së rëndë trupore,  e si pasojë tek paditësi i janë shkaktuar 

dhimbje trupore, frikë, zvogëlim të aktivitetit jetësor 10%, shëmtim trupor të shkallës së mesme, 

ka pas nevojë për ndihmën e personit tjetër dhe për ushqim të përforcuar, si  dhe i janë shkaktuar 

shpenzime për shërim. 

 

Gjykata e shkallës së parë ka gjetur se kërkesëpadia e paditësit pjesërisht është e bazuar, 

duke pasur parasysh konstatimin dhe mendimin e ekspertëve Dr. A. F., Dr. B. B. dhe DR. Z. B., 

mbi natyrën e lëndimeve, vështirësitë me të cilat është përballur gjatë mjekimit, dëmin jomaterial 

e material, pastaj ka vendosur si në dispozitivin e atij aktgjykimi.  

 

Gjykata e shkallës së dytë, në procedurën sipas ankesës pjesërisht  ka pranuar qëndrimin 

juridik të gjykatës së shkallës së parë duke konstatuar se gjykata e shkallës së parë në mënyrë të 

plotë ka vërtetuar gjendjen faktike dhe drejt ka zbatuar të drejtën materiale në pjesën që ka të 

bëjë me kompensimin e dëmit  material  dhe  për zvogëlimin e aftësisë jetësore, ndërsa ka 

vlerësuar se lidhur me dëmin jo material: për dhimbjet e shkaktuara fizike, për frikën e pësuar, 

shëmtimin, kamatën dhe lidhur me shpenzimet e procedurës kontestimore, gjykata e shkallës së 

parë në mënyrë të gabuar ka zbatuar të drejtën materiale dhe në këtë pjesë ka ndryshuar 

aktgjykimin e gjykatës së shkallës së parë dhe  ka vendosur si në dispozitivin e atij aktgjykimi. 

 

Duke u nisur nga gjendja e tillë e çështjes, Gjykata Supreme e Kosovës, ka gjetur se 

gjykatat e instancës më të ulët mbi gjendjen e vërtetuar faktike drejt dhe në mënyrë të plotë kanë 

zbatuar dispozitat e procedurës kontestimore dhe të drejtën materiale, në pjesën e kërkesë padisë 

që ka të bëjë me dëmin jo material dhe material, për dhimbjet trupore fizike në shumën prej 

3.500 €, për frikë shumën prej 2.500 €, për shëmtim trupor shumën prej 2.000 €, për ndihmën e 

personit tjetër shumën prej 50 €, për ushqim të përforcuar shumën prej 50 €. Lidhur me këtë 

pjesë të kërkesëpadisë, gjykatat e instancës më të ulët kanë dhënë arsye të mjaftueshme për 

bazën e aprovimin të kërkesëpadisë, të cilat arsye i pranon edhe kjo Gjykatë e revizionit. Sipas 

vlerësimit të Gjykatës Supreme, shumat e gjykuara në aktgjykimet e gjykatave të instancës më të 

ulët janë në përputhje me natyrën e shpërblimit të dëmit jo material lidhur me shkallën e 

intensitetit, kohëzgjatjen e dhimbjeve fizike, intensitetin e frikës së përjetuar, shëmtimin trupor. 

Vërtetimi i shpërblimit për dëmin jo material përfaqëson zbatim të drejtës materiale. Gjatë 

caktimit të lartësisë së shpërblimit për format e caktuara të dëmit jo material, gjykatat sipas nenit 

200 të LMD duhet të kujdesen për rëndësinë e të mirës së dëmtuar dhe qëllimin të cilit i shërben 

ai shpërblim, por edhe për faktin që synimet e tilla të jenë të pajtueshme me natyrën dhe qëllimin 

shoqëror. Duke pasur parasysh kriteret e parapara me këtë dispozitë ligjore, rëndësinë e vlerave 

të dëmtuara të paditësit, shkallën e intensitetit, kohëzgjatjen e dhimbjeve fizike, intensitetin e 

frikës së përjetuar, shëmtimin trupor, sipas gjendjes së vërtetuar me anë të ekspertizës mjekësore 

të ekspertëve Dr. A  F , Dr. B  B  dhe DR. Z  B , e duke pasur parasysh edhe standardin jetësor të 

qytetarëve të Kosovës, por edhe praktikën e deritanishme të gjykatave të Kosovës, shumat e 

cekura të shpërblimit të dëmit jo material të paditësit, sipas vlerësimit të kësaj Gjykate, janë 

adekuate dhe në përputhje me kriteret e parapara sipas  dispozitës së cekur. 

 

Sipas vlerësimit të kësaj Gjykate, edhe dëmi material është caktuar në mënyrë reale, 

ngase sipas mendimit të ekspertëve mjekësor del se paditësi pas lëndimit ka pasur nevojë për 

ndihmën e personit të tretë, për ushqim të përforcuar, për shërim rehabilitues dhe shpenzimet e 

shërimit. 

 

Sipas vlerësimit të Gjykatës Supreme të Kosovës shuma e gjykuar me aktgjykimet e 

gjykatave të instancës më të ulët, lidhur me zvogëlimin e aktivitetit jetësor prej 10%, shuma prej 

3,700 €,  nuk është adekuate dhe nuk është në përputhje me natyrën e shpërblimit të dëmit jo 

material. Gjatë caktimit të lartësisë së dëmit gjykata duhet të vlerësojë kriteret e parapara me 

dispozitën e cekur më lart, rëndësinë e vlerës së dëmtuar, andaj sipas vlerësimit të kësaj Gjykate 

shuma e gjykuar për këtë lloj të dëmit jo material është e lartë dhe nuk është në përputhje me 

kriteret e parapara, për të cilën arsye aktgjykimet e gjykatave të instancës më të ulët në këtë pjesë 

janë marrë me zbatim të gabuar të së drejtës materiale, dhe kjo Gjykatë me zbatimin e nenit 224 

të LPK, u dashtë që të njëjtat t’i ndryshojë, ashtu që e obligoi të paditurën që paditësit në emër të 

zvogëlimit të aktivitetit jetësor t’ia paguajë shumën prej 2.100 € si shumë adekuate lidhur me 

këtë bazë të kërkesëpadisë. 

 

Gjykata Supreme e Kosovës shqyrtojë pretendimet e cekura në revizion se gjykata e 

shkallës së parë ka qenë e obliguar ta ndërpresë procedurën deri sa me aktgjykim të formës së 

prerë të vërtetohet fajësia e pjesëmarrësve në komunikacion, por një pretendim të tillë kjo 

Gjykatë e vlerësoi si të pabazuar, ngase në bazë të ekspertizës së komunikacionit janë vërtetuar 

lëshimet e të siguruarit  të paditurës dhe lëshimet e paditësit, si pasojë e të cilave ka ardhë deri të 

fatkeqësia e komunikacionit, të cilat fakte gjykatat e instancës më të ulët i kanë shqyrtuar me 

rastin e caktimit të shumës për kompensimin e dëmit duke caktuar kështu shumën për 

kompensimin e dëmit në proporcion me lëshimet e pjesëmarrësve në komunikacion. 

 

Pretendimet lidhur me vërtetimin e gjendjes faktike, Gjykata Supreme e Kosovës nuk i 

shqyrtoi, ngase në bazë të nenit 214 par.2 të LPK –ës revizioni nuk mund të paraqitet për shkak 

të konstatimit të gabuar apo jo të plotë të gjendjes faktike.  

 

Pjesa II e III e dispozitivit të aktgjykimit të gjykatës së shkallës së parë nuk janë 

pashqyrtuar, ngase nuk janë goditur me revizion. 

 

Nga sa u tha më lart, e me zbatimin e nenit 222 e nenit 224 par. 1  të LPK, u vendos si në 

dispozitiv të këtij aktgjykimi. 

 

 

 

 GJYKATA SUPREME E KOSOVËS – PRISHTINË 

  Më 4.5.2018, Rev.nr.143/2018 

 

 

 

                Kryetarja e kolegjit, 

           Emine Kaçiku 

 

 

 

 

 


